
	గీ.	
అని నుతించుమునీంద్రు గని శివుండు, సారకరుణామృతార్ద్రసుస్వాంతుఁ డగుచు

నుచితపీఠాంతరమునఁ గూర్చుండఁజేసి, కుశల మడిగి యతిమధురోక్తుల వచించె.

	క.	
మునివర సకలజగంబులు, ననివారణముగ జరింతు వచట నచట నీ

కనుఁగొన్నవింత లెల్లను, వినుపింపుము మారు వేడ్క విస్తరిలింగన్.

	క.	
ఏయేజగములఁ జూచితి, వేయేదేశములు గంటి వేయేపురముల్

పాయక పొడఁ గాంచితి వీపు, డాయెడలం గలుగువార్త లచ్చుగఁ జెపుమా.

	గీ.	
అనిన నారదుం డిట్లను నభవ సకల, భువనములఁ జూచుకొనుచు నేఁ బోయిపోయి

నవకుతూహలమహితమానసుఁడ నగుచు, భూతలమ్మున నేలూరిపురము గంటి.

	సీ.	
బహురత్నవిరచితప్రాసాదములచేత రమణీయమణిగోపురములచేత

నిందిరాకరదివ్యమందిరంబులచేత సుకరకపోతపాలికలచేతఁ

దపనీయమయదేవతాధామములచేతఁ బటువజ్రసౌపానపటలిచేత

భక్తశైలోన్నతప్రాకారములచేత దివిజేంద్రనీలవేదికలచేత



	 







	గీ.	
విమలపద్మాకరోద్యానసమితిచేత, గంధగజరాజధేనుసంఘములచేత

ధరణి సురముఖ్యసజ్జనోత్తములచేత, భవ్యగతిఁ బొల్చు నేలూరిపట్టణంబు.

	చ.	
అసమశరోపమానసముదంచితవిగ్రహఁ గంటి నందుఁ గ్రొ

మ్మిసిమికడానిబంగరపుమించుల మించు పిసాళిమేసిరుల్

రసికమనోంబుజంబులకు రాగము గూర్పఁ గొఱంత లేనిమే

ల్పస నెలరారు నొక్కయెలఁబ్రాయపుజాలరికన్యకామణిన్.

	ఉ.	
అన్నులమిన్నులం ద్రిభువనాంచితరూపవిలాసమాన్యులం

గన్నులఁ గంటిఁ గాని శశిఖండనమండన యెందునేని న

క్కన్నియవంటిసోయగపుఁగల్కిఁ గనుంగొను టే నిఱుంగ నో

యన్న గణింప శక్యమె మహాహికి దానికడిందియందముల్.

	ఉ.	
కొమ్మలు సాటియే మరునికొమ్మకరఁబునఁ గ్రాలుజాళువా

బొమ్మకుఁ గమ్మవింటినెఱపోటరిక్రొవ్విరితోఁటలోని దా

నిమ్మకు నిమ్ముల న్వలచునిద్దపుసంపెఁగపూవుకొమ్మ కం

దమ్ములకెల్ల నిక్కడ యనం దగు జాలరిముద్దుగుమ్మకున్.

	చ.	
కులుకుమిటారిగబ్బిచనుగుబ్బలసౌరు జగానిగారపుం

దొలుకరికార్మెఱంగుల నెదుర్కొనుకొప్పుమిటారునిద్దపుం

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 22 జనవరి 2023న 04:53కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

